
Nunatsinni qimussertarnermik kulturip ineriartortinneqarnissaanut tammatsaaliorneqarnissaanullu 

Arctic Nomads innersuussutai 22-vit isumassarsiorfigalugit periusissiornissamik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Periusissiaq sapinngisamik 

qimmeqarfinnik ataasiakkaanik suleqateqarluni suliarineqassaaq. Periusissiaq kingusinnerpaamik 

UKA2023-imi saqqummiunneqassaaq. 

(Inatsisartunut ilaasortaq Doris Jakobsen Jensen, Siumut) 

(Siullermeerneqarnera) 

Demokraatit siunnersuuteqartoq isumaqatigaat oqarmat, qimmit qimuttut kulturitsinnut 

pingaaruteqartorujussuusut, aammalu kulturitsinnut ilaasut, piujuarnissaallu sulissutigissagipput. 

Demokraatit paasivaat, qimmit qimuttut piniarnermut ilitsoqqussaralugu atorneqartarnerat 

kinguariartortoq ineriartorneq naliginnaasoq teknikkikkullu ineriartornerup kingunerisaanik. 

Akerlianilli periarfissaqarluartutut isigalugu, qimmit qimuttut takornarissanut atorneqarnerulerpata. 

Uatsinnut qularutissaanngilaq, qimusserneq takornarissanik pilerinartinneqartorujussuunera. Suullu 

tamarmik takutippaat, mittarfissarsuit sananeqarnerata malitsigisaanik nunatsinnut takornarissat suli 

amerlanerusut tikerarnissaat. Tamanna tunngavigalugu isumaqarluinnarpugut, qimmit qimuttut 

atorneqarnerisa annertusinissaat. 

Isumaqatigaarput qimminik qimuttunik kultureqarnerup attannissaanut ineriartornissaanullu 

suliniuteqarnissaq pisariaqartoq, isumaqarpugullu, taamaattoq sananeqartariaqartoq. 

Naggataatigullu 2022-mi Avannaata Qimussersuani peqataasimasunut tamanut inuulluaqqussutiga 

ingerlatillara. Angusassi takutippaat, pingaartuusoq, qimminik qimuttunik kultureqarnermut attallugulu 

ineriartortissagipput. Tassungalu atatillugu ajugaasoq Anton Street pilluaqorujussuarparput. 

Taamatut oqaaseqaateqarluta siunnersuut Aalisarnermut, Piniarnermut Nunalerinermullu 

ataatsimiititaliamut suliassanngorlugu innersuunneqarpoq. 

 


